Gwasanaethau Boreol i Ysgolion Uwchradd  -  gol. Catrin Lewis


AFON (2)
· Emyn

· Fy nyddiau afon oeddynt
Mân donnau fu oriau’r hynt.

Dyna eiriau gany bardd Gerallt Lloyd Owen.  Ac o edrych ar fywyd fel afon rhaid inni sylwi hefyd fod yna rai pethau sy’n rhwystro yr afon rhag llifo yn ei blaen a rhai pethau sy’n ei helpu. 
· Pan fydd hi wedi glawio’n drwm a llifogydd dros y wlad, bydd rhai afonydd yn gorlifo i mewn i dai ac yn gwneud llawer o lanast.  Yn aml iawn pan fydd hyn yn digwydd, y cyfan sy’n bod yw bod darnau o goed neu sbwriel wedi clogio’r afon wrth iddi fynd trwy lefydd cul.  
· Mae pethau bach yn gallu achosi llanast mawr.  Mae’r un peth yn wir am ein bywyd ni.  Gall rhywbeth bach iawn ein bwrw oddi ar ein hechel yn llwyr – a’r adeg honno yn aml fydd pobol ddim yn deall be sy wedi digwydd.                                      
· Gwaith yr Awdurdod Afonydd yw cadw’r pibellau a’r sianeli yn glir er mwyn i’r dŵr lifo yn rhydd.  Mae yna bethau sy’n gweithredu fel yr Awdurdod Afonydd yn ein bywydau ninnau hefyd – ysgol, cartref, cymdeithas a ffrindiau ac eglwys neu gapel efallai.  Mae’r pethau hyn yn gallu bod yn help mawr i ni wrth dyfu i fyny.  
· Mae’r Salmau yn farddoniaeth yr oedd pobl Israel yn arfer eu canu.  Mewn un Salm mae’r bardd yn dweud hyn:  
4Y mae afon! Mae ei chamlesi yn gwneud dinas Duw yn llawen,

sef y ddinas lle mae’r Duw Goruchaf yn byw.

5Mae Duw yn ei chanol – ni fydd yn dymchwel;

bydd Duw yn ei helpu yn y bore bach.

Gweddïwn
Ein Tad,

Diolchwn i Ti am dy arweiniad inni, am dy help pan fydd pethau yn mynd o chwith, ac am dy help i’n cadw rhag colli’r ffordd a mynd dros ben llestri.
Amen

